
BANKA E SHQIPËRISË  
KËSHILLI MBIKËQYRËS 

 
 RREGULLORE   

PËR KREDINË NJËDITORE 
 
Neni 1 
Kredia njëditore përfaqëson një instrument afatshkurtër borxhi në dispozicion të 
bankave. Ajo është një kredi plotësisht e garantuar, e cila ka për qëllim 
rregullimin e nivelit të likuiditetit në sistemin bankar dhe kufizimin e luhatjeve të 
normave të interesit në tregun ndërbankar, në mbështetje të objektivit 
operacional të politikës monetare të Bankës së Shqipërisë.1 
 
Neni 2 
Banka e Shqipërisë akordon kredi njëditore për bankat dhe për degët e bankave 
që kanë llogari në Bankën e Shqipërisë. 
 
Neni 3 
(1) Bankat e nivelit të dytë që vlerësojne se nga aktiviteti i tyre ditor rezultojnë me 
mungesë likuiditeti, bëjnë kërkesë pranë Bankës së Shqipërisë për akordimin e 
kredisë njëditore me shkresë zyrtare, nëpërmjet faksit, me SWIFT ose nëpërmjet 
sistemit REUTERS.  
(2) Banka e Shqipërisë akordon kredi njëditore automatike për bankat e nivelit të 
dytë për rastet e parashikuara në rregulloren “Mbi kredinë brenda ditës”miratuar 
me vendim të Këshillit Mbikëqyrës nr.20, datë 24.03.2004. 
(3) Banka e Shqipërisë mund të refuzojë kërkesën e bankave të nivelit të dytë 
për akordim të kredisë njëditore në përputhje me synimet e saj, pa dhënë 
shpjegime. 
 
Neni 4 
Për garantimin e kredisë njëditore shërbejnë rregullat dhe procedurat e 
përcaktuara në rregulloren " Mbi garancitë në operacionet kredituese të Bankës 
së Shqipërisë", miratuar nga Këshilli Mbikëqyrës i Bankës së Shqipërisë me 
vendimin nr.107, datë 24.12.2003. 
 
Neni 5 
(1) Norma e kredisë njëditore, që aplikon Banka e Shqiperisë, sinjalizon nivelin e 
dëshirueshëm tavan, të normave afatshkurtra të interesit, që aplikohen në tregun 
ndërbankar. 
 (2) Norma e interesit të kredisë njëditore është 75 për qind2, me bazë vjetore, 
më e lartë se interesi i marrëveshjeve të riblerjeve, që përcaktohet me vendim të 
Këshillit Mbikëqyrës të Bankës së Shqipërisë. 

                                                 
1 Ndryshuar me vendim të KM nr 45, dt.30.06.2010. 
2 Ndryshuar me vendim të KM nr.97 dt.24.12.2008. Qëndron në fuqi deri në 1 janar 2011. Nga 1 
janar 2011, norma e interesit të kredisë është 1.75 për qind më e lartë se interesi i marrëveshjeve 
të riblerjes.  



 (3) Banka e Shqiperise njofton menjëherë bankat për çdo ndryshim të normës 
së interesit. 
 
 
Neni 6 
(1) Banka e Shqipërisë akordon kredinë njëditore automatike ose kredinë 
njëditore me kërkesë të bankës së nivelit të dytë, duke transferuar fondet në 
llogarinë e bankës përkatëse. 
(2) Ditën vijuese të operimit të sistemit të pagesave AIPS, banka e nivelit të dytë 
shlyen kredinë njëditore së bashku me interesin, duke transferuar fondet në 
Bankën e Shqipërisë në kohën e përcaktuar në rregulloren “Rregulla dhe 
procedura të sistemit shqiptar të pagesave ndërbankare – AIPS”.  
(3) Për çdo rast të akordimit të kredisë njëditore, Departamenti i Operacioneve 
Monetare njofton Departamentin e Mbikëqyrjes. 
  
Neni 7 
Nëse banka e nivelit të dytë nuk mund të gjejë fonde të mjaftueshme për kthimin 
e kredisë, atëherë rregullat mbi garancitë në operacionet kredituese të Bankës 
së Shqipërisë, të përcaktuar në rregulloren përkatëse, gjejnë zbatim të 
menjëhershëm të pakushtëzuar.  
  
Neni 8 
Kjo rregullore miratohet me vendimin e Këshillit Mbikëqyrës të Bankës së 
Shqipërisë nr.59, datë 13.07.2005 dhe hyn në fuqi me botimin në Buletinin Zyrtar 
të Bankës së Shqipërisë. 
 
 
Neni 9 
Me miratimin e kësaj rregulloreje shfuqizohet rregullorja “Për kredinë njëditore” 
miratuar me vendim nr.08, datë 07.02.2001 të Këshillit Mbikëqyrës të Bankës së 
Shqipërisë.  

